
О письменьхъ чрьнориꙁьца храбра 
1. Прѣжде оубо словѣне не имѣахѫ писменъ · нъ чрьтами и рѣꙁами 

чьтаахѫ и гатаахѫ · погани сѫще · крьстивъше же сѧ · римьскꙑими и 

грьчьскꙑими писменꙑ · нѫждаахѫ сѧ пьсати словѣньскѫ рѣчь без 

оустроениѣ · нъ како можетъ сѧ пьсати добрѣ · грьчьскꙑими писменꙑ · 

богъ или животъ · или ꙃѣло · или дѣание · или црькꙑ · или чьловѣкъ · 

или широта · или широта · или щедротꙑ · или ѣдь · или ѫдоу · или юность 

· или ѧꙁꙑкъ · и ина подбьна симъ · и тако бꙑшѧ мънога лѣта ·  

2. По томь же чьловѣколюбьць богъ · строѧи вьсѣ · и не оставлѣѧ чьловѣча 

рода без раꙁоума · нъ въсѧ къ раꙁоумоу приводѧ и спасению · помиловавъ 

родъ славѣньскъ · посъла имъ константина философа · нарицаемаего 

курила · мѫжа праведьна и истиньна · и сътвори имъ · л҃ · писмена и · и҃ · 

ова оубо по чиноу грьчьскꙑихъ писменъ · ова же по словѣньцѣи рѣчи · отъ 

прьваего же начьнъ по грьчьскоу ·  

3. они оубо алфа · а сь аꙁъ · отъ · а · зачѧтъ обое · и ꙗкоже они · подобльше 

сѧ жидовьскꙑимъ писменемъ сътворишѧ · тако и сь грьчьскꙑимъ ·  

4. жидове бо прьвое писмѧ имѫтъ алефъ · еже сѧ съкаꙁаетъ оучение · 

съврашаѭще въводимоу дѣтищю · и глаголѭще · оучи сѧ · еже естъ 

алефъ · и грьци · подобѧще сѧ томоу алфа рѣшѧ · и съподоби сѧ речение 

съкаꙁаниꙗ жидовьска грьчьскоу ѧꙁꙑкоу · да речетъ дѣтищюу въ 

оучениꙗ мѣста · ищи · алфа бо · ищи сѧ речетъ грьчьскꙑимь ѧꙁꙑкомь ·  

5. тѣмь бо подобѧ сѧ свѧтꙑи курилъ · сътвори прьвое писмѧ · аꙁъ · нъ ꙗко 

и прьвоемоу писмени · аꙁъ · и отъ бога даноу родоу словѣньскоу · на 

оутврьстие оустъ · оучѧщиимъ сѧ боукъвамъ · великомь раꙁдвижениемь 

оустъ въꙁгласитъ сѧ · а она писмена маломь раꙁдвижениемь оустъ · 

въꙁгласѧтъ сѧ и исповѣдѧтъ сѧ ·  

6. Се же сѫтъ писмена словѣньска · сице ꙗ подобаетъ писати и глашати · 

а · б · в · г · д · е · ж · ꙃ · ꙁ · і · и · ꙉ · к · л · м · н · о · п · р · с · т · у · ф · 

х · ѡ · пѣ · ц · ч · ш · ъ · щ · ь · ї · · х · · ѣ · · ѭ · · ю · ѧ · отъ сихъ сѫтъ 



· к͠д · подобьна грьчьскꙑимъ писменемъ · сѫтъ же си · а в г д е ꙁ и і (ї) к 

л м н о п р с т у ф х ѡ · и пѣ · хлъ · тъ · а · д͠і · по словѣньскоу ѧꙁꙑкоу · 

си · б ж ꙃ ꙉ ц ч ш ъ щ ь ѣ ѭ ю ѧ ·  

7. дроуꙃии же глаголѭтъ · по чьто естъ · л͠и · писменъ сътворилъ · а можетъ 

сѧ и мьньшимь того пьсати · ѣкоже и грьци · к͠д · писменꙑ пишѫтъ · а не 

вѣдѧтъ колицѣмь пишѫтъ грьци · естъ бо оубо · к͠д · писменъ · нъ не 

наплънѣѭтъ сѧ тѣми кънигꙑ · и приложили сѫтъ дъвогласьнꙑихъ · а͠і · 

и въ чисменехъ же · г҃ · ѕ҃е · и · че҃ · и · це҃ · и съберѫтъ сѧ ихъ · л͠и · тѣмьже 

и томоу подобию · и въ тъжде обраꙁъ · сътвори свѧтꙑи курилъ · л͠и · 

писменъ ·  

8. Дроуꙃии же глаголѭтъ · чьсомоу сѫтъ словѣньскꙑ кънигꙑ · ни тѣхъ 

бо естъ богъ сътворилъ · ни ти ангели · ни сѫтъ иждеконьнꙑ · ѣко 

жидовьскꙑ · и римьскꙑ · и елиньскꙑ · еже отъ кона сѫтъ · и приѧтꙑ сѫтъ 

богомь · а дроуꙃии мьнѧтъ · ѣко богъ самъ естъ сътворилъ писмена · и не 

вѣдѧтъ сѧ · чьто глаголѭтъ окаѣньнии · ꙗко · г҃ · ми · ѧꙁꙑкꙑ естъ богъ 

повелѣлъ кънигамъ бꙑти бꙑти · ꙗкоже въ еванг҄елии пишетъ · и бѣ дъска 

написана · жидовьскꙑ · и римьскꙑ · и елиньскꙑ · а словѣньскꙑ нѣстъ тоу 

· тѣмьже не сѫтъ словѣньскꙑ кънигꙑ отъ бога · къ тѣмъ чьто глаголемъ 

· или чьто речемъ къ тацѣмъ беꙁоумьнꙑимъ · обаче речемъ отъ 

словѣньскꙑихъ кънигъ · ѣкоже наоучихомъ сѧ · ꙗко вьсѣ по рѧдоу 

бꙑваѭтъ отъ бога · а не иногдоѭ ·  

9. Нѣстъ бо богъ сътворилъ жидовьска ѧꙁꙑка прѣжде · ни римьска · ни 

елиньска · нъ сурьскъ · имьже и адамъ глагола · и отъ адама до потопа · 

и отъ потопа · доньдеже богъ раꙁдѣли ѧꙁꙑкꙑ · при стлъпотворении · ꙗкоже 

пишетъ · раꙁмѣшеномъ же бꙑвъшемъ ѧꙁꙑкомъ · и ꙗкоже сѧ ѧꙁꙑци 

размѣсишѧ · тако и нрави · и обꙑчаи · и оустави · и ꙁакони · и хꙑтрости 

на ѧзꙑкꙑ · егупьтомъ оубо ꙁемлемѣрение · а персомъ · и халдѣомъ · и 

асурѣомъ · ꙃвѣꙁдочьтение · влъшьвение · врачевание · чарование · и вьсѣ 

хꙑтрость чьловѣча · жидомъ же свѧтꙑѧ кънигꙑ · въ нихъже естъ писано 

· ѣко богъ сътвори небо и ꙁемлѭ · и вьсѣ ѣже на нею · и чловѣка · и вьсѣ 



по рѧдоу · ꙗкоже пишетъ · а елиномъ граматик҄иꙗ · риторикиꙗ · и 

философиꙗ ·  

10. Нъ прѣжде сего елини не имѣахѫ своимь ѧꙁꙑкомь писменъ · нъ 

финичьскꙑими писменꙑ писаахѫ своѭ си рѣчь · и тако бꙑшѧ мънога 

лѣта · паламидъ же послѣжде пришьдъ · начьнъ отъ алфꙑ и витꙑ · ѕ͠і · 

писменъ тъкъмо елиномъ обрѣте · приложи же имъ кадъмъ милисии 

писмена · г҃ · тѣмьже мънога лѣта · ѳ͠і · писменъ писаахѫ · по томьже 

симонидъ обрѣтъ приложи · дъвѣ писмени · епихарии же съкаꙁатель три 

писмена обрѣте · и събьра сѧ ихъ · к͠д · по мъноꙃѣхъ же лѣтѣхъ · дионусии 

граматикъ · ѕ҃ · дъвогласьнꙑихъ обрѣте · по томьже дроугꙑи · е҃ · и 

дроугꙑи · г҃ · чисменитаꙗ · и тако мъноꙃи мъногꙑими лѣтꙑ · едъва 

събьрашѧ · л͠и · писменъ ·  

11. по томьже мъногомъ лѣтомъ мъногомъ лѣтомъ минѫвъшемъ · 

божиемь повелѣниемь · обрѣте сѧ · о҃ · мѫжь · иже прѣложишѧ отъ 

жидовьска ѧꙁꙑка · на грьчьскꙑи ѧꙁꙑкъ ·  

12. а словѣньскꙑ кънигꙑ · единъ свѧтꙑи константинъ · нарицаемꙑи 

курилъ · и писмена сътвори и кънигъ прѣложи · въ малѣхъ лѣтѣхъ · а они 

мъноꙃи мъногꙑ лѣтꙑ · ꙁ҃ · ихъ писмена оустроишѧ · а · о ҃ · прѣложение · 

тѣмьже словѣньска писмена свѧтѣиша сѫтъ и чьстьнѣиша · свѧтъ бо 

мѫжь сътворилъ ꙗ естъ · а грьчьска елини погани ·  

13. Аще ли къто речетъ · ꙗко нѣстъ оустроилъ добрѣ · понеже сѧ 

постраꙗѭтъ и еще · отъвѣтъ речемъ симъ · и грьчьскꙑ такожде 

мъногашьдꙑ сѫтъ постраꙗли · акула и симахъ и по томь и ини мъноꙃи · 

оудобѣе бо естъ послѣжде потворити · неже прьвое сътворити ·  

14. Аще бо въпросиши кънигъчиѧ грьчьскꙑѧ глаголѧ · къто вꙑ естъ 

писмена сътворилъ · или кънигꙑ прѣложилъ · или въ кое врѣмѧ · то 

рѣдъци отъ нихъ вѣдѧтъ · аще ли въпросиши словѣньскꙑѧ боукарѧ 

глаголѧ · къто вꙑ писмена сътворилъ или кънигꙑ прѣложилъ · то вьси 

вѣдѧтъ · и отъвѣщавъше рекѫтъ · константинъ философъ · нарицаемꙑи 

курилъ · тъ нꙑ писмена сътвори и кънигꙑ прѣложи · и меѳодии братъ его 



· сѫтъ бо еще живꙑ · иже сѫтъ видѣли ꙗ · и аще въпросиши въ кое врѣмѧ 

· то вѣдѧтъ и рекѫтъ · ꙗко въ врѣмена михаила цѣсарѣ грьчьска · и 

бориса кънѧꙃѣ блъгарьска · и растица кънѧꙃѣ моравьска · и коцьлѣ 

кънѧꙃѣ блатьньска · въ лѣто от съꙁьданиꙗ мира · ҂ѕ҃т҃ѯ҃г҃ ·  

15. Сѫтъ же и ини отъвѣти · ѧже речемъ · а нꙑнѣ нѣстъ врѣмѧ · такъ 

раꙁоумъ · братие · богъ естъ далъ словѣномъ · емоуже слава · и чьсть · и 

дрьжава · и покланѣние · нꙑнѣ и присно · и въ бесконьчьнꙑѧ вѣкꙑ ·  

аминъ : — 


